
					此页尚未校对




　〈按先是大學士萬安尹直旣被劾罷劉吉慮科道言之乃傾身阿結昏夜欵門祈免劾彈建言欲欲遷科道待〉

　〈以不次之位凡科道爲　聖情採納者悉謂由已自此以來莫有言之者矣至是左庶子兼侍讀張昇上疏謂〉

　〈應天之實當以輔導之臣爲先萬安尹直相繼罷去獨劉吉尙留深結科道昏暮欵門柔佞取悅無所不至貴〉

　〈戚萬善依憑宫壺兇熖熏灼吉與締姻請托公府賂人私門數吉十罪自謂李林甫之蜜口劍腹賈似道之牢〉

　〈籠言路合而爲一宜亟譴斥以應災異以囘天意可也疏上御史魏璋等阿吉意交章劾昇指爲輕薄小人左〉

　〈遷昇南京工部員外郎由是人目吉爲劉棉花以其耐彈也〉

八月定封贈繼母例○土魯番殺忠順王罕愼復據哈密

○擢湖廣按察使楊繼宗爲左僉都御史廵撫雲南

　〈繼宗山西陽城人爲嘉興知府止帶蒼頭一人如旅寓然滿九載老幼遮道留之不忍捨夫陞淛江按察使憲〉

　〈綱振肅初藩臬諸司所用取辦于下鎮守之官供給口費萬錢繼宗一切革去之陞右僉都御史廵撫順天地〉

　〈方外戚宦家庄田多佔民閒地土繼宗悉奪而還之罹貴歛踪成化乙已星變上疏左遷雲南副使復累陞廵〉

　〈撫雲南卒繼宗爲人好善惡惡出于天性與人不苟合人多憚其方嚴居官三十餘年其剛直廉介之操雖虛〉

　〈人孺子皆知其名云〉

以都指揮王欽梁宏爲都督僉事旣而罷之

　〈時李良用事典御廏爲宏欽乞陞槩得旨矣武選郎中陸容上䟽極論都督武官極品體勢甚重不宜授無功〉

　〈及非人而良等招權市恩當正典刑疏雨上竟奪其新命士論偉之〉

冬禮部尙書周洪謨致仕卒謚文安

　〈洪謨常著經書疑辨錄發經書之蘊正先儒之失破千載之惑專門尙書恆不滿于蔡傳欲訂著爲書未成而〉

　〈卒〉

擢兵部郎中陸容爲浙江右參政

--

　〈容崑山人有志經濟肆力經史百家至凡典禮兵刑漕運水利之類莫不通究曉晰官職方時邊報旁午章奏〉

　〈日或三四上凡虜情虛實地理險易兵力分合皆犂然具中肯綮事下三邊邊人驚服而沮征安南再沮典廏〉

　〈李良乞陞數事尤偉　上登極上疏論八事曰儲養台輔敎導勲戚憂惜人才久任廵撫經理武衛選練禁兵〉

　〈均平鈔法愼重會議言多懇切時劉吉柄國疑容侵官將陰中之尙書余子俊爲言于吏部得出爲參政容蒞〉

　〈浙江尤有聲旣而竟以考察去位聞者大駭容著述甚富有式齋稿菽園雜記等書〉

　〈冬餘序錄云近歲黃州知府盧濬守已愛民而得罪上司應朝去職曹濂繼之恃其所親貪暴自恣兩京考察〉

　〈皆得完璧時有盧濬不來天没眼曹濂重到地無皮之謠聞者快之〉

乙酉〈弘治二年〉

二月太子太保兵部尙書余子俊卒贈太保謚肅敏

　〈子俊字士英靑神人博達有才畧宏施利斷不殉世耳目以泥事功初守西安輙擅發賑及引渠爲民利成化〉

　〈中歷陝西藩使幷廵撫經畧榆林墩臺延袤二千餘里爲固備且請置榆林衛墾曠土爲屯田計虜至必嚙指〉

　〈莫敢近又開涇陽堰以便漑鑿南山道以便餉奏易南北更戍收岷番之捷大畧在邊廣儲蓄有警輙厚賞下〉

　〈乃用命事功載在史冊多不可泯者〉

謫御史湯鼐壽州知州劉槩戍河西庶吉鄒智廣東石城

千户所吏目

　〈按鼐先是御史差印馬赴內閣會勑言新政之初公等輔國政未見盡善萬安曰我輩極力贊襄裏面不從鼐〉

　〈退卽上䟽劾安等不當以裏面二字語外人由是內閣深銜之及安罷劉吉當國適壽州知州劉槩考滿來京〉

　〈與槩往返論時政槩嘗遺書與鼐言夢一人騎牛背上陷澤中公左手把五色石子右手提牛角引入正路其〉

　〈人謝而去盖人騎牛背正我朝姓字惟五色石子不可曉意者公首抗䟽論時政爲彈之第一義耶附內閣者〉

　〈馬文升發其事御史魏璋卽草䟽署陳景隆等名劾鼐與壽州知州劉槩妄言朝政嫉鄒智者劉吉因入智名〉

